
   Тăван çĕр-шывран асли çук,

Тăван çĕр-шывăм пĕрре.

Атте-аннерен хакли çук,

Çуратнă, ӳстернĕ пире.

Вĕç-хĕрсĕр ялсен, хуласенĕн,

Шывсен, вăрмансен илемне

Пире пĕрлештернĕ-çке енĕм,

Сана манас çук ĕмĕрне.

Пыл пек тăван çĕрĕн тăприйĕ,

Атте-аннепе пĕр тăван.

Чун канăçĕ, пурнăç туприйĕ,

Çак ыр сăвапа эс упран.

Кунта-çке эпир пурăнатпăр

Ялта ӳссе çитĕннĕскерсем.

Акатпăр тыр-пул, пуçтаратпăр

Тăри юррине итлесе.

Çĕр-шывăм, юратнă çĕр-шывăм,

Атте те, анне сăнунта.

Санпа — ĕмĕр-ĕмĕр эп сывă,

Сӳнми пурăнатăн чунта.

  